
Hayagriva Dhyana Prakaranam

హయగ్రీవధ్యానప్రకరణమ్ 

సదా తవ ధ్యేయతయాహృదబ్జే స్థితమచ్యుతమ్  ।
చిద్రూపభద్రావయవం   చిత్రభూషణభూషితమ్  ॥ ౧॥
సశ్రీకం  సపరీవారం సర్వజ్ఞం  సర్వసాక్షిణమ్ ।
ఆవాహ్య ప్రతిమామధ్యే  ధ్యాయస్వ నృతురఙ్గమమ్  ॥౨॥
కరస్థముద్రాశఙ్ఖాక్షపుస్తకం    రమ్యహస్తకమ్ ।
చన్ద్రాభం  చన్ద్రబిమ్బస్థం   చన్దనోక్షితవక్షసమ్  ॥ ౩॥
చారుప్రసన్నవదనం  చలత్కున్తలసన్తతిమ్ ।
సుకర్ణగణ్డభ్రూయుగ్మం    సునాసోష్ఠం  శుచిస్మితమ్ ॥ ౪॥
సుధారసార్ద్రసర్వాఙ్గం   శోకమోచనలోచనమ్ ।
శ్రీవత్సకౌస్తుభధరం  శ్రితభక్తధురన్ధరమ్    ॥ ౫॥
వనమాలావైజయన్తీకన్ధరం   లోకసున్దరమ్  ।
కృశమధ్యం విశాలోరఃస్థలం  పీనచతుర్భుజమ్ ॥౬॥
దుష్టానిష్టదశిష్టేష్టపుష్టబాహుచతుష్టయమ్       ।
వృత్తదీర్ఘచతుర్హస్తైః    శ్రుత్యర్థచతురర్థదమ్    ॥ ౭॥
కరాఖ్యామ్భోజసమ్భూతదలోపమశుభాఙ్గులమ్  ।
అశ్వగ్రీవం  దృష్యపార్శ్వం లక్ష్యకక్ష్యస్తనద్వయమ్ ॥౮॥
మనోజ్ఞపృష్ఠప్రభయా    తృణీకృతశశిద్యుతిమ్ ।
తనూదరం నిమ్ననాభిం మనోహరవలిత్రయమ్  ॥౯॥
లసద్రోమలతాభాసా  వశీకృతరమాదృశమ్ ।
బృహత్కటితటద్వన్ద్వమప్రతిద్వన్ద్వమవ్యయమ్    ॥ ౧౦॥
వర్తులోరుం వృత్తజానుజఙ్ఘాఙ్గులినఖావలిమ్   ।
అతిరక్తాఙ్ఘ్రియుగలతనుకోమలపల్లవమ్   ॥ ౧౧॥

ధ్వజవజ్రపతాకాబ్జాఙ్కుశరేఖాభిరఞ్జితమ్    ।
రక్తాస్యాబ్జం  రక్తపద్మసమశ్రీమత్పదద్వయమ్   ॥ ౧౨॥
చతుర్హస్తారుణతలం  చతుర్వేదప్రవర్తకమ్   ।
చతూరూపశ్రియా  జుష్టం  చతుర్వర్ణాశ్రమప్రియమ్    ॥ ౧౩॥
చతుర్మూర్తిధరం చిత్రం  చతుర్యుగనియామకమ్ ।
చతుర్విధానాం ముక్తానాం చతుర్విధసుఖప్రదమ్  ॥ ౧౪॥
చతురాస్యగురుం ధీరం చతురం శ్రీహయాననమ్  ।
కరుణార్ద్రకటాక్షాభ్యాం  కలికల్మషఖణ్డనమ్  ॥ ౧౫॥
ఖలౌఘదణ్డనం  శాన్తం కమనీయతమం స్మర ।
చిత్రరత్నోచ్చమకుటం  రత్నగ్రైవేయరఞ్జితమ్   ॥ ౧౬॥
రత్నోద్యత్తిలకం రత్నకుణ్డలద్వయమణ్డితమ్   ।
సద్రత్నభుజకీర్తిభ్యాం  హృద్యాంసద్వయమద్వయమ్ ॥ ౧౭॥
రత్నహారసరైర్యుక్తం   రత్నయజ్ఞోపవీతినమ్  ।
రత్నోజ్జ్వలోత్తరీయం  చ రత్నమధ్యవిభూషితమ్ ॥ ౧౮॥
రమణీయం రత్నకాఞ్చయా రత్నకిఙ్కిణిరాజితమ్ ।
రత్నోద్యత్కటిసూత్రేణ  బద్ధవిద్యుత్ప్రభామ్బరమ్  ॥ ౧౯॥
రత్నాఙ్గులీయకం  రత్నకఙ్కణాఙ్గదభాస్వరమ్  ।
విచిత్రరత్నోల్లసితవీరతోచితభూషణమ్   ॥౨౦॥
నవరత్నమయోత్తుఙ్గరణత్కనకనూపురమ్  ।
స్ఫురద్రత్నచయోద్భాసిక్వణత్పౌరుటకిఙ్కిణిమ్  ॥౨౧॥
రత్నముద్రాఙ్గులీయైశ్చ    దీప్తపాదద్వయాఙ్గులిమ్  ।
తులసీకున్దమన్దారకుసుమైశ్చ    సదాఽర్చితమ్ ॥౨౨॥
రత్నమణ్టపమధ్యస్థం   రత్నపద్మోపరి స్థితమ్  ।
రత్నోల్లసత్ఫణశ్రేణ్యా   ఛత్రాయితఫణీశ్వరమ్  ॥౨౩॥
చిత్రరత్నమయచ్ఛత్రచామరాద్యైశ్చ    సత్కృతమ్ ।
సప్తావరణదేవైశ్చ  సహితం తే హితం స్మర ॥౨౪॥
చతుర్దిక్షు  చతుర్ద్వారగతైశ్చణ్డజయాదిభిః    ।

ద్వాఃస్థైశ్చక్రగదాహస్తైర్జుష్టమిష్టకరం       స్మర ॥౨౫॥
మధ్వహృత్పద్మమధ్యస్థం  హృద్యదం బుద్ధిశుద్ధిదమ్   ।
సద్యో విజయదం సిద్ధసాధ్యారాధ్యపదం  స్మర ॥౨౬॥
తత్త్వానాం మాతృకాణాం చ వర్ణానాం  చైవ  దేవతాః ।
శాస్త్రోక్తవర్త్మనా    విష్ణోరఙ్గేష్వర్పయ   సాదరమ్ ॥౨౭॥
పఞ్చాఙ్గం  వా షడఙ్గం  వా న్యాసం కృత్వా పునర్హరేః  ।
సంస్మృత్య చరణౌ మన్త్రాఞ్చప  ప్రణవపూర్వకాన్  ॥౨౮॥
పఞ్చామృతైః  శుద్ధజలైః   కలశస్థోదకైరపి   ।
మన్త్రపూతైః   స్నాపయిత్వా సపీఠావరణామ్బరమ్ ॥౨౯॥
అర్ఘ్యాద్యైరుపచారైశ్చ    తోషయిత్వా జనార్దనమ్  ।
తులసీమఞ్జరీభిశ్చ  పుష్పైశ్చ  వివిధైరపి  ॥ ౩౦॥
ఆరాధ్య ధూపదీపౌ చ దత్వా స్తుత్వా పునర్హరిమ్  ।
సరసైః  ఫలపక్వైశ్చ  భక్ష్యభోజ్యరసాయనైః  ॥ ౩౧॥
ససితైర్ఘృతసిక్తైశ్చ    పాయసైర్వివిధైరపి   ।
దధ్యోదనేన చిత్రాన్నైస్తర్పయాఽవరణాన్వితమ్    ॥ ౩౨॥
దయార్ద్రహృదయం  భక్తవత్సలం పురుషోత్తమమ్ ।
పునర్గణ్డూషాచమనముఖవస్త్రాదికం    దిశ ॥ ౩౩॥
కర్పూరఖణ్డసహితం  తామ్బూలం చ నివేదయ ।
పునర్ధూపేన  దీపేన చిత్రైరారార్తికైరపి   ॥ ౩౪॥
మన్త్రపుష్పైః   స్తవైర్గీతైర్నృత్యవాదిత్రపూర్వకైః       ।
అర్చయిత్వా నమస్కృత్య కురు చాన్తే ప్రదక్షిణమ్  ॥ ౩౫॥
శ్రియా  చ ధరయా చైవ  స్వరూపావరణైరపి  ।
అనన్తబ్రహ్మవాయ్వీశవీశైః   శక్రాదికైః   సురైః  ॥ ౩౬॥
కృతాఞ్జలిపుటైర్నిత్యం   పరివారతయా స్థితైః   ।
పీఠదేవైశ్చ  సహితమేవం కాలత్రయేఽర్చయ  ॥ ౩౭॥
భక్తియుక్తిస్ఫూర్తిశక్తికీర్త్యనార్తిధృతిస్మృతీః   ।
విరక్తిభక్తిముక్తీశ్చ  సుఖవ్యక్తీశ్చ  యాచయ ॥ ౩౮॥

కర్తారం చైవ  ధర్తారం ప్రవక్తారం  హయాననమ్ ।
ధ్యాతుం గాతుం శ్రమం  జేతుం వాదిరాజోఽకృత స్తవమ్ ॥ ౩౯॥
ఇతి శ్రీమద్వాదిరాజపూజ్యచరణవిరచితం
హయగ్రీవధ్యానప్రకరణం   సమాప్తమ్ ।
భారతీరమణముఖ్యప్రాణాన్తర్గత   శ్రీకృష్ణార్పణమస్తు   ।

